
Аннотация 

Мазкур мақолада копинг хулқ-атвор шаклланишининг ижтимоий-психологик 

қонуниятлари, шахсдаги эмоционал беқарор ҳолатларида психологик муҳофаза 

сифатида копинг хулқ-атворнинг намоѐн бўлишининг ижтимоий-психологик 

омиллари назарий ва амалий жиҳатдан ѐритиб берилади. 

Калит сўзлар: копинг хулқ-атвор, психологик ҳимоя механизми, стресс, 

депрессия, агрессия, аффект, фрустурация. 

 

Жаҳонда бугунги кунда ижтимоий таъсирларнинг жадал равишда ривожланиши, фан 

ва технологиялар тараққиѐти, ахборотлар оқимининг ортиб бориши, инсон омили 

билан боғлиқ фанлар олдига янги вазифалар қўймоқда. Айниқса, жадал суръатлар 

билан ривожланган глобаллашув ўзининг ижобий томонлари билан бир қаторда 

иносоният руҳиятида ўзига хос ижтимоий-психологик танглик, эмоционал 

беқарорлик каби жиҳатларни ҳам юзага келтираѐтганлиги ҳеч кимга сир эмас. Шу 

боис ҳозирда талабаларда копинг хулқ-атвор шакллантиришнинг психологик 

механизмлари масаласи долзарб муаммолардан бири бўлиб қолмоқда. 

Бугунги кунда янги Ўзбекистонда амалга оширилаѐтган ислоҳотларда психология 

илмига ҳам алоҳида эътибор қаратилаяпти. Мазкур эътибор замирида кўплаб янги 

тадқиқотларни олиб бориш имконияти пайдо бўлмоқда. Жумладан бугунги янгича 

қараш ва янгича тафаккур психологик тадқиқотларда ҳам замонамиз учун энг долзарб 

мавзуларни тадқиқ қилишга мотив бераяпти. Шу сабабли ҳам биз мазкур 

имкониятлардан унумли фойдаланиб, шахсларда ҳаѐтда юз бериши мумкин бўлган 

эсктермал вазиятлар, эмоционал беқарор вазиятлар, жумладан стресс, депрессия, 

агрессия, аффект, фрустурация каби вазиятларда шахснинг психологик ҳимоя 

механизмлари ва шахснинг копинг хулқ-атворини тадқиқ қилишни мақсад қилдик. 

Бугунги кунда психология фанининг амалий тармоқларида копинг хулқ-атвор 

муаммосига бағишланган тадқиқотлар сезиларли даражада намоѐн бўла бошлади. 

Психологик тадқиқотлар олиб борувчи энг етук халқаро марказлардаги илмий 

хулосаларга кўра жамият тараққиѐтида шахсдаги копинг хулқ-атвор муаммосининг 

зарурлигини кўрсата олувчи ва унинг методологик илдизларини асослаб бера олувчи 

илмий тадқиқотларни алоҳида қайд этиш мумкин. 

Мазкур тадқиқот натижаларини таҳлил қилар эканмиз, улардаги копинг хулқ-атвор 

методологиясига таълуқли бўлган баъзи умумий жиҳатларни ижтимоий психология 

фани нуқтаи назаридан тадқиқ қилишимизга тўғри келади. 

Копинг хулқ-атвор муаммосини тадқиқ қилган кўплаб тадқиқотлар, мазкур масалани 

стрессли вазиятларни бартараф қилишнинг энг самарали йўли сифатида тадқиқ 

қилишди. Инсон ҳаѐти ва фаолиятидаги экстремал шароитлар таъсири остида 

ривожланадиган энг характерли эмоционал ҳолат бу стрессдир. Стресс ўз табиатига 

кўра мураккаб бўлиб, у ўзига хос тарзда намоѐн бўлувчи шахслилик, 

психофизиологик, ва ижтимоий компонентларни ўз ичига олади. Шу боисдан 

шахсдаги стрессли ҳолатларни тадқиқ қилиш масаласи ҳамиша ижтимоий 

психологиянинг энг долзарб муаммоларидан бири бўлиб келган.  

Тадқиқотчи Е.Мироновнинг фикрича, инглиз тилидан таржима қилинганда “стресс” 

сўзи “психик зўриқиш”, “босим ўтказиш” маъноларини англатади. Дисстресс сўзи эса 

“қайғу”, “муҳтожлик”, “чарчаш” маъноларида қўлланилади. 

Айни пайтда, стресс деганда инсон организмининг қандайдир қўзғатувчи – стрессор 

(стрессни чақирувчи омиллар) таъсири остида юқори зўриқиш ҳолати тушунилади.  

Инсонлардаги стресс ҳолатининг шаклланиш сабаблари организмнинг биологик 

яхлитлигига, шунингдек, шахсдаги психологик ҳолатга ҳам таҳдид солади. Ана шу 

асосда кўпгина олимлар стресс ҳолатларини асосан гуруҳларга (физиологик ва 

психологик) ажратишади. Физиологик стрессни физиологик таъсирлар – турли 

хилдаги тўсиқлар, шунингдек, кучли овозлар, кучли ѐруғлик, ҳавонинг юқори 

ҳарорати, вибрациялар ва бошқалар келтириб чиқарса психологик стресс эса 

вазиятнинг фавқулоддалиги натижасида инсоннинг юзага келган вазиятга муносабати 

ва унинг мураккабликни баҳолаши ѐки муаммо олдида ожиз бўлиб қолиши билан 

белгиланади. Вазифанинг кутилмаганда ўзгартирилиши, зарур тайѐргарликнинг 

йўқлиги, вақт тиғизлиги, ишнинг юқори аҳамиятга эга эканлиги, шунингдек, 

топширилган вазифа учун шахсий масъулият психологик стрессга олиб келувчи 

типик вазиятлар ҳисобланади. Шунингдек, психологик стресс ахборот ва эмоционал 

стрессорлар таъсирида шаклланади.  

Ахборот стрессорлари ахборот юкламалари ортиб кетган вазиятларда, инсон ўзи 

қабул қиладиган қарорлар оқибати учун жуда катта масъулиятли ҳолат юзага 

келганда у керакли алгоритмни тополмайди, талаб қилинган маромда тўғри қарорлар 

қабул қилишга улгурмайди. Ахборотли стрессга бошқарувнинг техник тизим 

операторларининг иши мисол бўла олади. 

Стрессга муносабатнинг ташқи кўринишдан турлича бўлсада, якуний натижага 

бўлган муносабат жиҳатидан ўхшашлигига қараб икки турга ажратилади: тормоз 

реакцияси – ҳаракат фаоллигининг сустлашуви, янги ахборотни идрок қилиб ва эсда 

сақлаб қолишнинг қийинлиги, ҳаттоки, оддий ҳаракатларни ҳам бажаришга қодир 

бўлмасликда намоѐн бўлади. Бунда асосий эмоциялар сифатида қўрқув, ѐрдамга 

муҳтожлик, апатия ҳолатлари кузатилади.  

Ташқи кўринишдан қарама-қарши бўлган реакция импульсив реакция номини олган. 

Бундай реакцияда ташқаридан инсон юқори даражадаги фаолликни намоѐн этади, 

доимий ҳаракатда бўлади, шошқалоқ, кўп гапиради, бир вақтнинг ўзида бир нечта ҳар 

хил ишларни бажаришга киришади, бироқ уларнинг бирортасини ҳам охирига 

етказмайди. Фикрлаш тез ва кўпинча майда нарсаларда қотиб қолади. Кайфияти 

ниҳоятда ўзгарувчан бўлиб, ундаги қўзғалувчанлик агрессия билан ўрин алмашиб 

туради.  

Турли одамлар учун қийин вазиятда хулқ-атвор типининг турли кўринишлари хосдир. 

Баъзи инсонларда тормоз реакцияси устунлик қилса, бошқа одамларда импульсив 

реакция етакчилик қилади. Лекин алоҳида таъкидлаш жоизки, стресс бу оддий асабий 

зўриқиш эмас. Шундай бўлсада, илмий жамоатчилик томонидан биологик стрессни 

асабий зўриқиш билан ѐки кучли эмоционал қўзғалувчанлик билан бир ҳолат деб 

қарашнинг қуйидаги тенденсиялари ҳам мавжуд:  

Психологияда копинг хулқ-атвор тушунчаси ХХ асрнинг иккинчи ярмида вужудга 

келган бўлиб, инглиз тилидан таржима қилинганда “cопе, то cоpе” – “енга олиш, 

бартараф қилиш” деган маъноларни англатади. Ушбу терминдан биринчи бўлиб 

Л.Мерфи 1962 йил болаларда инқироз даврида муаммони қандай қилиб енгишни 

тадқиқ қилиш жараѐнида фойдаланган. Шунингдек, америкалик психолог А.Маслау 

ҳам ушбу термин устида самарали изланишлар олиб борган. Умуман олганда копинг 

хулқ-атвор индивиднинг ҳаѐтий муаммоларни ечишга тайѐргарлиги билан 

характерланади ва ўзида муаммоларни енга олиш имкониятларидан, воситаларидан 

фойдаланишни намоѐн этади, бу эса стрессли хулқ-атворни бартараф этиш билан 

тавсифланади.  

Замонавий психологияда копинг хулқ-атвор стрессли вазиятни бартараф этишга 

йўналтирилган, рационал хулқ-атвор сифатида қаралади. У асосан икки омилга – 

субъект ва реал вазиятга боғлиқ бўлади, ҳамда шахс ҳаѐт фаолиятининг хулқ-атвор, 

эмоционал ва когнитив даражаларида намоѐн бўлади. Стрессни енгишнинг асосий 

фукнциялари сифатида инсон ички ва ташқи мукаммаллигини таъминлаш ва қўллаб-

қувватлаш ҳисобланади. Бунинг учун стрессли вазиятни ва уни самарали енга олиш 

усулларини англаш, шунингдек, уларни шахс ўз ҳаракатларида самарали қўллай 

билишдир. Қолаверса, копинг хулқ-атвор психологик хавф-хатар вазиятини бартараф 

этишга йўналтирилганлиги ва муҳит талабларига мос равишда ижтимоий психологик 

захиралардан унумли фойдаланишга ҳаракат қилишдир. 

Копинг шартли стресс – инсон ҳолати, номаъқул таъсуротларга жавоб сифатида юзага 

келадиган физиологик, психологик ва хулқ-атвор даражасидаги ноанъанавий жавоб 

реакциясидир. 

Бинобарин, енгиш стрессли вазият билан ўзаро таъсирга киришишнинг индивидуал 

усули бўлиб, ўзгарувчан ва уч омилга, яъни субъект шахси, реал вазият ва қўллаб 

қувватлаш билан боғлиқ енгишга йўналган кучдир. Копингнинг инсон ҳаѐтидаги 

психологик аҳамияти шундаки, инсоннинг вазият талабларига самарали мослашиши 

учун, уни эгаллаши учун, бу талабларни заифлаштириши ѐки юмшатиши, улардан 

қочиши ѐки уларга адаптацияга ҳаракат қилиши ва шу тариқа вазиятнинг стрессли 

таъсирини аста-секин йўқотиши лозим. Копинг-хулқ-атвор иккита функцияни 

бажаради: муаммоли вазиятда, шахс ва муҳит ўртасидаги стрессли бузилишда 

диққатни тўплаш ҳамда эмоционал дистрессни бошқаришга йўналтирилган 

эмоцияларда диққатни жамлаш ҳисобланади. Шундай қилиб, копингнинг асосий 

вазифаси - инсон муваффақиятини, жисмоний ва руҳий саломатлиги ҳамда ижтимоий 

муносабатларини таъминлаш ва қўллаб-қувватлашдир. 

Хулоса ўртида айтиш мумкинки, копинг хулқ-атворнинг турли-туман имкониятлари 

мавжуд бўлиб, инсонлар улардан ҳаѐтий мураккаб вазиятларга дуч келганларидагина 

фойдаланадилар. Копинг хулқ-атворнинг ранг-баранг ва жуда кўплаб таснифлари 

мавжуд бўлиб, уни бир неча тадқиқот йўналишларига, илмий ғояларига кўра таҳлил 

қилинади.  

